
Dit is een co-productie van Hoera! Kindercentra en Jan & ko | creatief in onderwijs

’t Verhaol  
van 

Monique Kerpen      
mit teikeninge van 
Mieke Linssen

Coronavirus
en ’t

Noor



Dit is een co-productie van Hoera! Kindercentra en Jan & ko | creatief in onderwijs

“Noor! Noortje!?” Mama reup: “Noor, kóm ins kieke; veer gaon oefene mit hendjes wasse.”  
Henj wasse, dink Noor? Dat kin ich toch al lang!

“Jao det klop ouch waal”, zaet mama. “Maar veer mótte d’r de kómmende tied nóg baeter op 
lètte. De ganse tied henj wasse naodet veer nao de WC zeen gegange en véúr ’t aete. Maar ouch 
as se dien naas höbs gesjnoef of as se boete höbs gesjpeeld.” 

“Woróm is det dan?”, wilt Noor weite.

“Det haet te make mit e virus; ’t hit ‘Coronavirus’. 
E virus is zo klein det se ’t neet kins zeen maar ’t kint dich waal krank make. 
Dan kins se koors kriege en mós se väöl hooste of duit dich de kael pien.

Veural ajer miense, wie opa en oma, kinne d’r krank van waere. 
Sómmige miense mótte zelfs nao ’t ziekenhoes.”

Dao sjrik Noor waal van. ’t Zuut ouch det mama e bietje óngerös kiek.
“Ich wil neet det opa en oma krank waere heur”, zaet Noor. “Waat kinne veer noe doon?”

“Nou, good henj wasse. As ’t virus op dien handj zit, kan ’t ouch bie emes angers kómme. 
As se emes ’n handj gifs beveurbeeld. Door gans good dien henj te wasse mit zeip, 
sjpeult ’t virus weg”, zaet mama. 

“Maar veer gaon ouch e tiedje neet bie opa en oma op bezeuk. 
’t Coronavirus is zo klein det ’t sjtiekem mit kint gaon, en det wille veer neet. 
Daoróm kins se noe ouch neet nao de kienjeropvang en geit Noah neet nao sjool. 
Dao kint ’t virus te gemekkelik van ’t ein kiendje nao ’t anger.

Papa en mama wirke toes, want op ’t werk zeen ouch te väöl miense bie-ein”. 

Zelfs hie toes kriege veer aeve bienao gein miense euver de vloer, zodet veer neet mit teväöl 
man bie-ein zeen. Dan sjprink Corona ouch neet van de eine nao de angere.

Det is waal vraemp allemaol hè, vinjs se neet, Noor? Maar zo helpe veer allemaol mit. 
Óm te zorge det ’t virus neet nóg meer miense krank kint make.

Ederein in Nederlandj hulp mit. Daoróm mótte sómmege papa’s en mama’s noe ouch 
ekstra väöl wirke, beveurbeeld in ’t ziekenhoes.”

Det vinjt Noor zeker vraemp allemaol en gaaroet neet fein. ’t Haet op de televisie al 
filmkes gezeen euver miense in ziekenhoeze. Det vónj Noor bès waal sjpannend. 
Noor is d’r sjtil van. Mama zuut det Noor prakkezeert.

“Veer wille allemaol det ’t coronavirus flot 
weggeit, Noor. Ederein duit zie bès; veer höbbe 
heel knappe dokters en verpleegsters, de pliese 
helpe mit, de juffe en meisters, 
de burgemeisters en ministers. 

En veer helpe door neet bie-ein op 
bezeuk te gaon. Det is gaaroet 
neet leuk; det vinj ich ouch.”

Dan bedink Noor obbins nog get angers: 
“Mama, kint ’t virus dan ouch bie Jules kómme as veer same sjpele?” 
Jules is Noortjes buurjungske en ze sjpele héél dök same. 

“Tja, zaet mama, det lik d’r e bietje aan. Zolang as geer allebei neet lik te sjnotere 
of koors höb, kint geer waal same sjpele. Als geer maar neet te doon bie-ein kómp. 
Dus aeve gein sjpelkes wobie-t geer uch aanraak en ouch aeve neet knoevele.”

“Gelökkig zeen veer hie toes gezellig same; papa, mama, Noah en doe. 
Zólle veer ins bedinke waat veer wáál nog kinne doon, noe veer väöl binne mótte blieve? 
Det vinjt Noor e good idee. “Veer kinne beveurbeeld same sjpelkes doon”, zaet mama.

“En veer kinne de verf oethaole”, bedink Noah. “Jao, sjiek, sjildere!”, reup Noor.
 “Veer kinne same get sjildere veur opa en oma. Dan kriege ze toch get sjoons van ós, 
ouch as veer neet veurbie kinne kómme.

En daonao teiken ich ’ne brandjwaerwage veur Jules. Want Jules waert later 
brandjwaerman! Dan kint hae de vlamme blusse as d’r ’ne grote brandj is… 
… en mesjiens ouch waal ’t virus wegsjpuite”, haop Noor.

“Maar wie kin ich die teikeninge dan aan Jules en opa en oma gaeve, as se aaf zeen?!”, 
bedink Noor dan versjrik. “Dao vinje veer waal ’n oplossing veur”, zaet mama.  

“Veer doon de teikeninge van Jules bie zien veurdeur in de bös en die veur opa en oma in ‘n 
sjoon envelop. Die geit dan mit ’ne poszegel in de brevebös, is det gein sjoon plan?!”

Det vinjt Noor supersjoon; de posbode brink häör teikening nao opa en oma! Vèt!
“Ich bel opa en oma al óm te zègke det d’r ‘n verrassing aankump!”
“Good idee Noor, det zólle ze zeker sjoon vinje!”

Wils doe ouch helpe? Doot dan wie Noortje!

Hoos in de binnekantj 
van diene erm.

Was döks 
dien henj.

Kóm neet aan 
anger kienjer en 
haaj aafsjtandj.

Sjpeel neet in gruupkes én 
doot gein sjpelkes wobie-s se 

taege-ein aan kumps.

Woons se toes mit e breurke of zösterke? 
Dan kins se geweun same sjpele.

Mit vriendjes/ vriendinnekes kins se 
ouch good sjpelkes doon mit de 

telefoon of de computer.

Wie kins se noe same sjpele?

Hulps doe ouch mit?  
Zo zorge veer det ’t Coronavirus flot weggeit. 

Dan kinne veer weer fein same sjpele 
en kint oma ós weer gezèllig veurlaeze!


